
13. januar 2020 

Inatsisartut Suleriaasianni § 37, imm. 1 naapertorlugu, Naalakkersuisunut apeqqutit uku 

saqqummiuppakka: 

Naalakkersuisunut apeqqutit: 

1. Naalakkersuisut §37 naapertorlugu apeqqummut 2019/353-imut akissumminni Cannabisimit 

atornerluineq aallaavigalugu tarnikkut peruluttunik (hashpsykosertunik) kisitsisinik 

amerlassusiliinermikkut takussutissiorsimapput; Naalakkersuisut taamatut 

takussutissiornerminni hashi cannabisilu immikkoortillugit pisimappat? 

a. Aappiuppat; Hashimik tarnikkut perulluuteqalersimasut immikkoortillugit aammalu 

Cannabisimik tarnikkut perulluuteqalersimasut immikkoortillugit takussutissiamik 

takorusunnarpoq. 

b. Naamiuppat; Naalakkersuisut suna tunngavilersuutigalugu taamaaliorsimanngillat? 

2. Naalakkersuisut misissuinerit Cannabisip hashpsykosertitsilersinnaaneranik takussutissiisut 

Cannabis pillugu ilisimatuussutsikkut sorliit atorlugit kisitsisinik takussutissiornerminni 

atorsimavaat? 

3. Naalakkersuisut immikkoortortaqarfimmi A1-imi tarnikkut peruluttut (hashpsykose) 

immikkoortortaqarfimmiileraangata, suna periuseq uppernarsaasoq atorlugu peruluttut Hashi 

imaluunniit Cannabisi aallaavigalugu tarnikkut peruluttut nalunaarsortarpaat? 

a. Hashi imaluunniit Cannabisi ataasiusutut Naalakkersuisunit isigineqarpa? 

(Inatsisartunut Ilaasortaq Peter Olsen, Inuit Ataqatigiit) 

Tunngavilersuut:  

Inatsisartunut ilaasortap Sofia Geisler Inuit Ataqatigiinneersup apeqquteqaataanut 

normulerneqarsimasumut 353-2019-mut Naalakkersuisut akissumminni ilaatigut ima allapput (Apeqqut 1):  

“Takussutissiami  ataaniittumi takuneqarsinnaavoq tarnikkut nappaateqartut immikkoortortaqarfianut 

A1-imi uninnganerup nalaani napparsimasup journalianut nappaatip suussusianik nalunaarsorneqarnerit 

F12.5 (tarnikkut perulunneq cannabisimik atornerluinerup kingunerisaanik) allanneqarsimasut 

amerlassusaat.”. 

Naluneqanngitsutut Hashi nunatsinni annertuumik atugaavoq. Cannabisip ikiaroornartuiakkap, tassa THC-

iijakkap, iluaqutissartaasa paasineqariartornerat ilutigalugu Naalakkersuisut “Ikiaroornartut pillugit 

Inatsisartut inatsisaannut nr. xx, xx.xxx 2020-meersumut siunnersuut” Cannabisimik nioqqusiat 

ikiaroornartortaqanngitsut Kalaallit Nunaanni Danmarkimisut tuniniarneqartalernissaannik 

siunnersuuteqarput. Taamaattumik Naalakkersuisut §37 naapertorlugu apeqqummut (2019/353) akissutaat 

paatsuungarsinnaammat Naalakkersuisut erseqqissaanissaat pissusissamisoorpoq. 

Hashi pitsaanngilluinnartoq, akuutissarpassuarnik timimut qaratsamulllu peqqinnanngilluinnartunik 

akoqartoq nunatsinni tuniniarneqartartoq tusarsaavoq. Tamassuma inuppassuarnut ajortumik 

kinguneqarsinnaanera ingalassimatinniartariaqarparput. 

Tunngavilersuutinnut ilaatillugu Naalakkersuisunut apeqquteqarlunga paaserusuppara ilumut A1-imi 

tarnimikkut peruluuteqalertartut peruluuteqalertarnerinut Cannabisimik atornerluilersimanerat 

pissutaanersoq uppernarsaatissartaqarnersoq. 

Ullut suliffiusut qulit iluanni akineqarnissara innersuuppara. 

 

 


